
Sazetak

Ovaj rad tretira pitanje socijalne pravde u isla-
mu. Koncept socijalne pravde u islamu je jedin-
stven, i ne mozemo ga svesti na Cisto distributiv-
ni karakter ili pod njim podrazumijevati samo
distributivnu socijalnu pravdu. Socijalna pravda
uislamu je prije svega op¢a humanisticka pravda
koja obuhvata sve segmente i aspekte ljudskog
zivljenja. U prvom dijelu rada upoznat ¢emo
se sa problemom definisanja i razumijevanja
pravde u okvirima zapadnjacke misli. Koncept
socijalne pravde u islamu svoju argumentiranost
i utemeljenost crpi iz dva glavna izvora islama:
Kurlana i tradicije poslanika Muhammeda a.s.
Mogli bismo ustvrditi, a sve to na osnovu smjer-
nica iz dva glavna izvora, da socijalna pravda u
islamu pociva na tri temelja i to: potpunoj slobo-
di savjesti, potpunoj jednakosti medu ljudima i
drustvenoj solidarnosti.

Umjereni islamski modernisti interpretiraju
pravedno islamsko drustvo kao drustvo koje bi
trebalo ukinuti diskriminaciju i pruziti jednake
mogucnosti svima. A kasnije bi svako bio na-
graden prema svojim sposobnostima. Radikal-
ni islamski modernisti interpretiraju islamsku
socijalnu pravdu kao poziv na revolucionarnu
promjenu i stvaranje besklasnog drustva zasno-
vanog na apsolutnoj jednakosti dohotka, bogat-
stva pa ¢ak i potrosnje.

Klju¢ne rijeci: socijalna pravda, distributivna
pravda, pravi¢nost, jednakost, drustvena soli-
darnost.

I. SOCIJALNA PRAVDA - PROBLEM
DEFINISANJA I RAZUMIJEVANJA

»Ime pravde ljudi ne bi poznavali kad ne bi
bilo nepravde.“' (Heraklit)

Najée$¢e shvatanje pravde medu ljudima
je ono koje se susrece u svakodnevnom zivotu.
Mogli bismo ga nazvati intuitivnim i egzistenci-
jalnim jer ga svaki ¢ovjek Cesto izrazava rije¢ima:
da je nepravedno o$tecen, da je nepravedno osu-
den ili shvacen u ovom ili onom podruéju te da
su mu uskra¢ena osnovna prava. Posebna vrsta
nepravde je ona koja se temelji na rasnoj, kul-
turnoj, religioznoj, nacionalnoj, ekonomskoj i
drugim diskriminacijama, te narocito na prak-
ti¢cnom nijekanju raznih prava i sloboda ¢ovjeka
pojedinca (Jozi¢, 11).

ZaPlatona i Aristotela, pravda’ je u najopce-
nitijem njenom znacenju sustinska i najvaznija
vrlina za svaku zajednicu (Solomon; Murphy, 3).

Tako Barker definise socijalnu pravdu kao:
»Idealno stanje, u kome svi ¢lanovi drustva ima-
ju ista osnovna prava, zastitu, prilike, obaveze
i drustvene beneficije“® (citirano u Karen M.
Sowers; Barbara W. White, 420).

Lee Anne Bell oznacava socijalnu pravdu
i kao proces i kao cilj. Cilj socijalne pravde po
njoj je potpuna i jednaka participacija svih gru-
pacija u drustvu koje je zajednicki oblikovano
da bi udovoljilo njihovim potrebama. Socijalna
pravda podrazumijeva viziju drustva u kome
je distribucija dobara pravi¢na i u kome su svi
¢lanovi drustva bezbjedni i sigurni. Proces zado-
bijanja socijalne pravde mora biti demokratski i
participatorski, inkluzivan i onaj koji afirmise
ljudsko posrednistvo i ljudske kapacitete (Lee
Anne Bell, 1-2).

Socijalna pravda se definise i kao koncept
drustva prema kojem je pravdu u nekom drustvu

1 http://www.pravdautranziciji.com/pages/article.php?pf=
1&id =479

2 Pravda po nekima, kao $to je Peter Koler, spada u naj-
vazniji dio morala; jer njeni standardi ne izrazavaju samo
ono §to je dobro ili lose vec i ono $to je ispravno i pogresno
u nasim odnosima sa drugim ljudima. Tako pravda pred-
stavlja skup moralnih standarda koji se smatraju striktno
obavezuju¢im. Drugim rije¢im, ona se bavi meduljudskim
moralnim zahtjevima i odgovornostima, moralnim pravi-
ma i obavezama.

3 Autorica devetnaestog poglavlja pod naslovom Social
and Economic Justiceje Tricia B. Bent-Goodley a nalazi
se u knjizi COMPREHENSIVE HANDBOOK of SOCIAL
WORK and SOCIAL WELFARE.

moguce uspostaviti jedino ako se ona odrazava
i odnosi na sve njegove aspekte, a ne samo kroz
jednakost pojedinaca pred zakonom. Pravedno
drustvo bi onda, u skladu sa ovom definicijom i
konceptom, bilo ono u kome svi pojedinci uzi-
vaju posteni i pravedni tretman, kao i pravedno
odredeni udio drustvenih dobara i blagodati.
Prema nekim drugim definicijama socijalne
pravde, pravedno drustvo bi svim pojedincima
trebalo ravnopravno dijeliti ne samo svoje bla-
godati, nego i mane i terete. Bez obzira Sto je
koncept socijalne pravde cilj gotovo svake ide-
ologije, on se obi¢no veze i vezuje za politicke
stranke i pokrete ljevice. Ljevicarski koncept
drustvene pravde se uglavnom vezuje za drus-
tvo koje njeguje ekonomski egalitarijanizam,
provodi progresivno oporezivanje, preraspo-
djelu prihoda i preraspodjelu imovine medu
¢lanovima drustva. Desnica takoder nacelno
prihvata koncept socijalne pravde, ali smatra
da se ona u praksi jedino moze uspostaviti kroz
djelovanje slobodnog trzista, te privatne filan-
tropije i dobrotvornog rada. Koncept socijalne
pravde je i predmet kritika, koje se najcesce ti-
¢u njegove amorfnosti i nedostatka objektivnih
kriterija kojima bi se utvrdivalo $ta je pravedno
a $ta nije. Dio kriti¢cara smatra da je uspostav-
ljanje socijalne pravde u savremenom svijetu
prakti¢no neizvodljivo, i smatra da je svaki po-
kusaj za njeno uspostavljanje samo izgovor za
nove nepravde.* Medu najznacajnije teoreticare
socijalne pravde u okvirima zapadnjacke misli,
spadaju: Platon, Aristotel, Thomas Hobbes
(Tomas Hobs), David Hume (Dejvid Hjum),
Adam Smith (Adam Smit), John Stuart Mill
(Dzon Stjuart Mil), Petar Kropotkin, David
Miller (Dejvid Miler), Friedrich Hayek (Fridrih
Hajek), John Rawls (Dzon Rols), Robert Nozik,
Bryan Berry (Brajan Beri) i dr.

Friedrich Hayek drzi pojam socijalne prav-
de fikcijom ili fatamorganom (Valkovi¢, 229).
On, kao i neki drugi, negiraju da su velika
drustva uopste podlozna distributivnoj pravdi
(Koler, 14).

John Rawls’ je ime koje je po mnogima
ostavilo najveci uticaj na polju socijalne pravde

4 http://encyclopedia.thefreedictionary.com/Justice

5 Dzon Rols je americki filozof i profesor politicke filozofije
na Harvardu. Roden je 1921. a umro 2002. godine. Rols
je predstavio teoriju pravde kao pravi¢nosti koja se temelji
na uvjerenju da se socijalne nejednakosti mogu opravdati
jedino ako su u korist najugrozenijih, na nacin $to ¢e ih
potstaci na rad.

u dvadesetom stolje¢u, u okvirima zapadnjacke
misli. Njegovo djelo A Theory of Justice, koje je
objavljeno 1971. godine, izazvat ¢e vise tuma-
¢enja, pohvala, kritika, Sto govori da je knjiga
viseslojna i da se ne da svesti na jedinstvenu i
jednostavnu formulu.

Po Rolsu, pitanje pravde je od temeljne vaz-
nosti za socijalne sisteme. Kao $to je istina vrlina
u misaonim sistemima tako je i pravda vrlina u
drustvenim institucijama i socijalnim sistemi-
ma. On postavlja svoju teoriju pretpostavljajuci:
a) drustvo u kojem ve¢ postoji barem neki mi-
nimum sloge s obzirom na mogu¢nost ljudskog
zajednistva, a to su koordinacija, uspje$nost i
stabilnost, b) dobro uredeno drustvo (,a well
ordered society®). Njegova teorija pravde pociva
na dva temeljna nacela a tu je prije svega rije¢
o idealnom ugovoru koji bi ljudi sklolpili na
samom pocetku drustvenog Zivota, ne znajuci
nista, $ta im sve nosi buduci zajednicki zivot. Ri-
je¢ je dakle o strankama racionalne naravi koje
nemaju interesa da se mijesaju u interese dru-
ge ili drugih stranaka, ali to po njemu ne znaci
da su egoisti ili individualisti (Valkovi¢, 230).
Kao $to vidimo iz ovog citata, socijalna pravda
se ne manifestuje samo kroz njen distributivni
karakter, ve¢ i kroz jos mnoga druga polja nje-
nog manifestovanja kao $to su: relaciona pravda,
retributivna pravda, restorativna pravda, korek-
tivna pravda, politicka pravda itd. Ono S$to je
jamacno ispravno, jeste ¢injenica da je njen dis-
tributivni karakter, od najveceg znacaja za ideju
socijalne pravde i upravo zbog toga teziste ovoga
rada ce biti na distributivnoj socijalnoj pravdi.

II. PRAVDA U KURANU I HADISU/SUN-
NETU - TRADICIJI BOZIJEG POSLANIKA

O pravdi kao opéem pojmu, Kuran kao
primarni izvor islama i svekolikog islamskog
ucenja , govori mnogo i u razlic¢itim situacija-
ma. U Kur'anu se nalaze ajeti/stavci koji govore
o Bozijoj Pravdi, o tome kako treba biti prave-
dan prema drugima u rije¢ima i djelima, prema
supruzi, siro¢adima, pravedan u raspodjeli imo-
vine onima koji ostaju iza covjeka/Covjecice
nakon njegove/njene smrti, pravedan prilikom
vaganja i mjerenja; i o0 mnogim drugim aspek-
tima. Kuranski ajeti/stavci koji se odnose na
instituciju zekata se podjednako odnose i na
islamski koncept socijalne pravde. Tu slobod-
no mozemo uvrstiti i one kur’anske ajete/stavke
koji se odnose na filantropiju, individualno do-

brocinstvo, dobrosusjedske odnose itd. Mi ¢emo
ovdje ukazati na neke od tih mnogobrojnih aje-
ta/stavaka koji tretiraju pitanje pravde i socijalne
pravde.

O vjernici, budite uvijek pravedni, svjedo-
cite Allaha radi, pa i na svoju Stetu ili na stetu
roditelja i rodaka, bio on bogat ili siromasan, ta
Allahovo je da se brine o njima! Zato ne slijedi-
te strasti — kako ne biste bili nepravedni. A ako
budete krivo svjedocili ili svjedocenje izbjegavali,
- pa Allah zaista zna ono Sto radite (Sura, 4:135).

Sam Kuran je pun ovakvog podsticanja da
se djeluje pravedno. Muslimani tako, ne samo da
se podsticu, ve¢ se od njih trazi da uspostavljaju
pravdu.

Allah zahtijeva da se svacije pravo postuje,
dobro cini, i da se bliznjima udjeljuje, a razvrat i
sve $to je odvratno i nasilje zabranjuje; da pouku
primite, On vas savjetuje (Sura, 16:90).

Pravda tako u Kuranu zauzima znacajno
mjesto, ¢ak toliko da se javlja kao uslov da bi
¢ovjek bio pobozan i Boga svjestan. Opisujuci
pravog muslimana u Kuranu se kaze:

O vjernici, duznosti prema Allahu izvrsavaj-
te, i pravedno svjedocite! Neka vas mrznja koju
prema nekim ljudima nosite nikako ne navede da
nepravedni budete! Pravedeni budite, to je najbli-
Ze Cestitosti, i bojte se Allaha, jer Allah dobro zna
ono $to ¢inite!(Sura, 5:8).

Dok Kuran podsti¢e na pravdu on u
isto vrijeme sugeri$e i na Zestoku kaznu zbog
nepravde:

A odgovarace oni koji ljude tlace i bez ikakva
osnova red na Zemlji remete; njih ceka bolna pat-
nja (Sura, 42:42).

Kao §to smo ranije naznacili; kur'anski ajeti/
stavci koji se odnose na instituciju zekata, ujed-
no se odnose i na sveislamski pogled o socijalnoj
pravdi, na nacin $to zekat predstavlja glavni
mehanizam za uspostavljanje socijalne pravde,
drustvene solidarnosti i suzbijanje siromastva.

Zekat pripada samo siromasima i nevolj-
nicima, i onima koji ga sakupljaju, i onima Cija
srca treba pridobiti, i za otkup iz ropstva, i pre-
zaduzZenima, i u svrhe na Allahovom putu, i
putniku-namjerniku. Allah je odredio tako! - A
Allah sve zna i mudar je (Sura, 9:60).

A vi namaz obavljajte i zekat dajite i Posla-

niku poslusni budite da bi vam se ukazala milost
(Sura, 24:56).

U ovom poglavlju nije moguce iscrpiti sve
one ajete koji na direktan ili indirektan nacin
tretiraju pitanje socijalne pravde, s obzirom da
je tih ajeta jako puno i s obzirom da je koncept
socijalne pravde u islamu puno $iri od cistog
koncepta distributivne pravde kojim se mi u
ovom radu najvie bavimo.

Kada je rije¢ o distributivnoj pravdi, Kur'an
ne predvida podjednaku distribuciju dobara,
polozaja itd. kao $to se moze vidjeti iz sljede¢ih
ajeta/stavaka:

Allah opskrbljujuci vas daje jednima vise ne-
go drugima. Ali onima kojima je dato vise ne daju
onima koji su u njihovoj vlasti, a potrebe su im
jednake. Zasto nisu na Allahovim blagodatima
zahvalni (Sura, 16: 71).

I drugi izvor islama mnogo tretira pitanje
pravde opcenito i socijalne pravde posebno i to
na razlicite nacine.

Hadis kao i Kuran govori ne samo o dis-
tributivnoj pravdi ve¢ i o svim ostalim poljima
manifestovanja socijalne pravde. Mozda ¢e nam
ovaj primjer koji ¢emo spomenuti najbolje ot-
kriti stav poslanika Muhammeda a.s. spram
socijalne pravde.

Jedne prilike, drugovi/ashabi Bozijeg Po-
slanika su pokusali da postede Zenu iz plemena
Beni Mahzum od kazne, koja se nad njom treba-
la izvrsiti zbog ¢ina krade. Predlozili su Osami
ibn Zejdu da se zauzme za nju kod Poslanika, s
obzirom da je on bio njegov miljenik. Osama je
to i ucinio, tako da se Poslanik zbog toga jako
naljutio. Poceo se obracati ljudima, kazavsi im
nesto $to je historija ovjekovjecila:

Doista one prije vas je upropastilo to sto ni-
su izvrsavali kaznu nad nekim ko ukrade ako je
plemickog porijekla, a izvrsavali su je ako ukrade
neko slabijeg porijekla. Tako mi Allaha, kada bi
Fatima kéi Muhammedova ukrala, ja bih joj od-
sjekao ruku® (citirano u Mehmedovic, 438).

Ove rijeci zasigurno odrazavaju Poslani-
kov stav i o drugim vidovima socijalne pravde,
medu kojima je i distributivna pravda. Iz ovog
ranijeg primjera da se vidjeti da u islamu, slo-
vu zakona podlijezu svi podjednako, bez obzira
na svekolike odnose i relacije medu ljudima.

6 Hadis prenose Buharija i Muslim

Drugom prilikom, govore¢i o znacaju pravde
Poslanik islama je izrekao sljedece rijeci: ,Car-
stvo mozZe prezivjeti u nevjerovanju, ali ne moze
prezivjeti u nepravdi i nepravednosti (Citirano
u Nasr, 304). Kada je govorio o sedam osoba ko-
je ¢e biti u okrilju Bozijega hlada, spomenuo je i
pravednoga vladara.

Kada je bio na samrti, nakratko prije nego
¢e umrijeti, kazao je sljedece rijeci: ,Ako ima
neko medu vama koga sam ja udario, evo mojih
leda neka mi vrati istom mjerom.*

Koliko je zlo u nepravdi vidio najbolje ce
nam potvrditi njegove rijec¢i kada je kazao: ,,Cu-
vajte se nepravde jer nepravda vodi u potpuni
mrak na sudnjem danu® (citirano u Lati¢, Ta-
kvim 1999, 172).

Hadisi koji tretiraju mehanizme za uspostav-
ljanje socijalne pravde, drustvenu solidarnost,
pitanje siromastva i siro¢adi; ujedno govore i o
islamskom konceptu socijalne pravde.

ITI. SOCIJALNA PRAVDA U ISLAMSKO]
MISLI

Pravda je jedan od temelja muslimanskoga
drustva. Ako u praksi tako nije, onda bi tako tre-
balo biti. S ovom ¢injenicom slozit ¢e se svaki
islamski ucenjak i svako onaj ko je upoznat sa
sadrzajem glavnih izvora islama. Nemali broj
kur’anskih ajeta/stavaka poziva na pravdu a isti
je slucaj i sa drugim izvorom, tradicijom Bozi-
jeg Poslanika. ,,Socijalna pravda u islamu je (...)
utjelovljena u Serijatu“ (Abdelkader, xvi).

Iz sadrzaja Kur’ana da se nazrijeti poruka, a
onaje, daje duznost i obaveza svakoga da se bori
protiv svakog izvora nepravde, svejedno radilo
se o politickoj, ekonomskoj ili nekoj drugoj vrsti
nepravde. “Ondje gdje su prava prekrsili doma-
¢i tirani ili strani imperijalisti, ideal jednakosti i
pravde treba da provocira islamski usmjerenog
¢ovjeka na djelovanje“ (Nomani, Rahnema, 63).

Uvidjevsi njen znacaj, cuveni muslimanski
ucenjak Ibn Tejmijje je izrekao sljedece rijeci:
»Bog podrzava pravedna drzavnika ¢ak i ako ni-
je vjernik i ne podrzava nepravedna drzavnika
cak i ako je vjernik® (citirano u Lati¢; Takvim
1999, 172).

Nakon rije¢i Allah i rijeci znanje, po fre-
kventnosti spominjanja u Kuranu dolazi rijec
pravda i njeni sinonimi, a spominje se nesto vi-

$e od hiljadu puta. I upravo u ovom svekolikom
spominjanju pravde u Kuranu, lezi mudrost i
poruka upucena svim ljudima, da se bez nje ne
moze istinski zivjeti i djelovati. Kao da Bog Zzeli
saopstiti ljudima, da je uz istinsko znanje i prav-
du jedino moguce ostvariti puni kvalitet zivota.

Svi ljudi i nacije govore o pravdi ¢ak i kada je
nepravde u izobilju na ovom svijetu, a ¢ini se da
ljudski duh nije u stanju da Zivi bez pravde, kao
Sto ne moze bez ljepote, mira, ljubavi i samilosti
(Nasr, 303).

Si'iti su uzdigli pravdu na isto mjesto kao
i tewhid i po njima pravda, zajedno sa ostala
Cetiri principa, predstavlja pet principa vjere
(usulu-d-din).

Tema pravde proZima cjelokupni islamski
Zivot i BoZanski Zakon, cilj Cije implementacije
jeste uspostava pravde. Kuran je proZet sa uka-
zivanjima na predmet pravde i on poistovjecuje
dobro drustvo upravo sa onim pravednim (Nast,
304).

Prema Motahhariju, Kur'an tretira pitanje
pravde iz Cetiri razli¢ite perspektive i to: pravda
u stvaranju, pravda u vjerskim zakonima, eticka
pravda i drustvena pravda. Pravda u stvaranju
po njemu bi se odnosila na ¢injenicu da je Bog
stvorio i izgradio svemir strogo se pridrzavajuci
pojmova harmonije, pravde i ravnoteze. Pravda
u vjerskim zakonima bi se odnosila na cinje-
nicu da je princip pravde zvijezda vodilja koja
osvjetljava sve islamske naredbe u Serijatu. Radi
implementacije pravednog islamskog drustva,
na zemlju su poslani Poslanici. U Kur’anu se kaze
da Bog pruza svojim glasnicima objave u kojima
su diferencirani dobro i zlo. Serijatski zakoni su
utjelovljeni u pravdi i njena su slika u ogleda-
lu. Eticka pravda po Motahhariju bi se odnosila
na Boziju volju da stvori cestitog covjeka koji
uops$te nema predrasuda i koji donosi sud na
temelju ispravnosti i postenja. I zadnja u nizu,
prema Motahhariju jeste drustvena (socijalna)
pravda na koju se Kur'an najvise koncentrira i
zato je njena realizacija najznacajnija u idealnim
islamskom drustvu. Nasuprot eticke pravde koja
je privatna stvar, drustvena ili socijalna pravda je
drustvena obaveza (Nomani; Rahnema, 64-65).
Zanimljivo je tumacenje Mevdudija’ o socijalnoj
pravdi. Po njemu, konstatacija onih koji kazu da

7 Mevdudi je roden 1903. u Indiji a umro je 1979. godine u
SAD-a. Bio je islamski politi¢ar, najsistemati¢niji i jedan on
najutjecajnijih i najplodnijih islamskih mislilaca. Njegove
ideje su ostavile velikoga traga od Indonezije do Maroka.

i u islamu postoji socijalna pravda, trpi veliki
nedostatak.

Ono sto je ispravno, jeste da je islam sam po
sebi pravda. Islam je vjera pravde koju je Stvo-
ritelj svemira i njegov Gospodar objavio da bi
Covjeka uputio. Uspostavljanje pravde medu lju-
dima i odredivanje sta je pravda a Sta nepravda,
je stvar covjekovog Stvoritelja i Gospodara. Nema
niko pravo osim Njega, da ljudima postavlja mje-
rilo za pravdu i nepravdu; jer covjek nije viasnik
svoje duse niti njen vladar, da bi imao pravo birati
mjerilo za pravdu sam od sebe; jer njegov polozaj
na ovom svijetu nije nista osim da bude rob u
vlasnistvu Bozijem. Covjek, koliko god bio ista-
knuta licnost, i koliko god uloZio truda u izboru
puta pravde, nikada do nje nece stici. Jer ograni-
Cenost njegovog znanja, kratkoéa njegove pameti,
nadvladavanje strasti i poriva nad njegovim ra-
zumom u svakom stanju, bivaju razlogom da je
nemoguce da covjek sam za sebe odredi sistem
koji bi bio lisen svih ljudskih nedostataka i koji
bi ostvario istinsku pravdu u punom znacenju te
rijeci (...). Nece se se uspostaviti istinska pravda,
osim kroz sistem koji je postavio Znalac vidljivog
i nevidljivog svijeta (Mevdudi, 130).

Kao sto se da zamijetiti, Mevdudi potpuno
negira mogucnost uspostavljanja pravde, ako je
sistem kroz koji se ona Zeli postici i ostvariti za-
snovan na ljudskom htijenju i zamisli. ,,Prvi cilj
islama je pravda i islam je dosao kako bi uspo-
stavio pravdu na ovome svijetu“ (Mevdudi, 131).
On u svojim zaklju¢cima biva kranje otvoren:

Nema metode za uspostavu pravde osim
da se islam primjenjuje u potpunosti. Pravda ni-
je nesto vise od islama. Zaista je islam pravda;
primijenjivanje islama i uspostavljanje pravde je
jedna te ista stvar (Mevdudi, 131).

Distributivna socijalna pravda

Misljenja medu modernim teoreticarima
islama su podijeljena kada su u pitanju socio-
ekonomske implikacije socijalne pravde. Moglo
bi se kazati da se modernisti dijele po ideolos-
kim linijama.

Umjereni islamski modernisti interpretira-
ju pravedno islamsko drustvo kao drustvo koje
bi trebalo ukinuti diskriminaciju i pruZiti jed-
nake mogucnosti svima. A kasnije bi svako bio
nagraden prema svojim sposobnostima. Radi-
kalni islamski modernisti interpretiraju islamsku

socijalnu pravdu kao poziv na revolucionarnu
promjenu i stvaranje besklasnog drustva zasnova-
nog na apsolutnoj jednakosti dohotka, bogastva
pa cak i potrosnje (Nomani; Rahnama, 65).

Razli¢ito gledanje na distributivni karak-
ter socijalne pravde je plod razli¢itog tumacenja
kur’ansko-sunnetskih poruka. Umjereni islam-
ski modernisti su misljenja da islamski koncept
socijalne pravde izrazava pravi¢nost distribucije
prije nego jednakost. Po njima, treba nagraditi
razlike u ljudskim sposobnostima, trudu, spret-
nosti, okretnosti, radne navike i poduzetnistvo.
Po interpretaciji umjerenih modernista, za
pravdu je potreban sistem nagradivanja prema
razli¢itom pojedinacnom doprinosu. Nagradi-
vanje razli¢itih doprinosa jednakom nagradom
bila bi ¢ista nepravda. “Savr§ena jednakost u
nov¢anom dohotku bila bi isto, pa ¢ak i vise ne-
pravedna od upadljivih nejednakosti koje muce
mnoga drustva u dana$njem svijetu“ (citirano u
Nomani; Rahnama, 66).

Ovaj koncept, koncept umjerenih mo-
dernista, kao $to se da nazrijeti, stavlja najveci
naglasak na jednakost svih pred zakonom i jed-
nakost za dobivanje mogucnosti za sve ¢lanove
islamskog drustva. I Mevdudi je misljenja, kao i
mnogi drugi, da islam gleda vi$e na pravi¢nost,
nego na jednakost. ,Medu najvaznijim naceli-
ma islamskog ekonomskog sistema je da on ne
poziva raspodjeli dobara po principu jednakosti
(musawat), ve¢ po principu pravi¢nosti (‘adl).“
(Mevdudi, 112).

Na drugoj strani stoje oni sa radikalnom in-
terpretacijom distributivnog karaktera socijalne
pravde, koji se apsolutno protive kapitalistic-
kom sistemu i sistemu trzista. Sistem trzista je
po njima za ¢istu osudu, jer on daje slobodnu
vlast eksploataciji i povetava samo nepravde,
jer nagraduje one koji imaju viSe nego $to im je
potrebno. Po ovoj radikalnoj interpretaciji svi bi
ljudi trebali podjednako dijeliti drustvena dobra.
Po njima jedini oblik vlasnistva nad imovinom
je kolektivni jer sprije¢ava polarizaciju drustva
na bogate i siromasne (Nomani; Rahnama, 66).

Da se nazrijeti da ova radikalna interpre-
tacija distributivne socijalne pravde ima slicne
ako ne potpuno i identi¢ne stavove i videnja
kao i zagovornici socijalizma. Apsolutna ve-
¢ina islamskih ucenjaka, (gumhuru-l-ulema’)
podrzava umjerenu interpretaciju distributiv-
nog karaktera socijalne pravde. Medu njima

najznacajniji je Sayyid Qutb®, koji je bio pod
velikim uticajem Mevdudija, §to se da primije-
titi iz njegovih gledista koje je iskazao u svojih
nekoliko djela.

Qutb socijalnu pravdu ne reducira i ne su-
zava na Cisto ekonomsku ravan, da bi poprimila
samo dimenzije distributivne pravde. Ona je po
njemu prije svega sveobuhvatna humanisticka
pravda, a ne samo ekonomska (distributivna).
Ona zato prozima sve aspekte ljudskoga Zivota i
sva polja ljudske aktivnosti; osjecaje, ponasanja,
savijest. Vrijednosti koje ona tretira nisu cisto
ekonomske vrijednosti, niti su ¢isto materijal-
ne, ve¢ spoj materijalno-duhovnih vrijednosti
(Kutb, 27).

Sli¢no glediste zagovara i Singh, koji kaze:

Koncept socijalne pravde, kako je formuliran
u islamu, je sveobuhvatan i obuhvata sve aspek-
te ljudskog zivota. On regulise svekolike odnose
u zZivotu, ukljucujuci one izmedu vladara i onih
kojima se vlada, muza i supruge, roditelja i djece
i izmedu svih individua u njihovim privatnim od-
nosima (Singh, 2).

Zato je po Qutbu’ socijalnu pravdu mo-
guce ostvariti ako se uzmu u obzir dvije vazne
c¢injenice:

o apsolutno, pravedno i koherentno je-

dinstvo egzistencije (postojanja) i

o opcaiuzajamna drustvena solidarnost
izmedu pojedinaca i drustava.

Na ove dvije ¢injenice islam temelji svoju
definiciju socijalne pravde i ide ovim putem u
njenom ostvarivanju, imaju¢i u vidu osnovne
faktore u prirodi ¢ovjecijoj i ne zanemarujuci
njegove ljudske sposobnosti (Qutb, 28).

8 Sayyid Qutb je roden 1906 a pogubljen je 1966. godine.
Spada u grupu velikih islamskih ucenjaka koji je iza sebe
ostavio obiman nauc¢ni opus. Njegovo ime se veze za pokret
Muslimanske brace u Egiptu.

9 Koliki je zagovornik socijalne pravde bio Sayyid Qutb,
mozemo najbolje vidjeti, ako bismo se pozvali na njegove
rije¢i koje je zapisao u ¢asopisu al-Fikru-I-gadid, gdje on u
prvom broju ovog ¢asopisa kaze sljedece. ,Mi ne trazimo
danas nista vise nego da deset miliona gradana Egipta zivi
na nivou stoke, jer stoka ima dovoljno da pojede i popije,
a ovih deset miliona nema. Trazimo da se standard drugih
osam miliona podigne na minimum potreba Zivota ¢ovjeka
- da imaju $ta pojesti, popiti, obudi se i gdje stanovati. I ovi
prvi i ovi drugi rade na proizvodnji zlata za one koji sjede,
niSta ne rade, a zive raskos$no (citirano u Qutb, U okrilju
Kur’ana, 6:1V).

Socijalna pravda iz islamske perspektive bi
podrazumjevala humanisticku jednakost u kojoj
bi sve vrijednosti bile podjednako vazne, medu
kojima i ¢ista ekonomska vrijednost; ili preciznije
kazano, ona bi oznacavala jednakost u prilikama
i davanje mogucnosti ljudskim sposobnostima da
se razvijaju i rade u granicama u kojima se ne-
Ce kositi sa osnovnim Zivotnim ciljevima (Qutb,
29-30).

Kao sto se da primijetiti, Qutbovo gle-
danje na socijalnu pravdu se ne svodi na cisto
ekonomsko pitanje i ravan podjednakog distri-
buiranja dobara. Naprotiv, on ide dalje u svome
promisljanju, tako da po njemu svodenje soci-
jalne pravde na njeno usko ekonomsko znacenje
se kosi sa prirodnom cinjenicom da su ljudski
talenti razlic¢iti, gdje bi oni nadareni i sposobni
da nesto ucine i zarade bili tretirani podjedna-
ko sa onima koji nemaju dovoljno talenta za iste
stvari, a od toga $tete ne bi imali samo pojedin-
ci, ve¢ drustvo u globalu. Kao $to se ljudi radaju
razli¢iti u svome fizickome izgledu, njihovoj
predisponiranosti za zdravlje, bolest itd, tako
su i njihove intelektualne, duhovne, mentalne
sposobnosti stvarnost i realitet jos dubljih i $i-
rih granica razli¢itosti. Islam je dakle ustanovio
nacelo potpune jednakosti u davanju prilika za
sve ¢lanove drustva, ali je ostavio vrata otvorena,
da se ljudi natjecu i bore srazmjerno njihovom
trudu, radu i angazmanu.

U srz i sustinu distributivne socijalne prav-
de u islamu mozemo proniknuti ako pogledamo
sljededi citat:

Islam ne namele formalnu jednakost u
imovini, jer je sticanje imovine stvar ljudskih tale-
nata, koji nisu kod svih ljudi podjednaki. Potpuna
pravda zahtijeva da se ljudske opskrbe razlikuju,
da jedni imaju vise u odnosu na druge s ciljem da
se ostvari ljudska pravda na nacin $to ée se svima
dati podjednako iste prilike (Qutb, 31).

Socijalna pravda kako je slika Qutb tre-
ba da podrazumijeva sveobuhvatni aksioloski
sistem kroz kojeg ¢e do¢i do potpunog oslo-
badanja ljudskog razuma od tiranije ¢isto
ekonomskih vrijednosti i smjestanje tih vri-
jednosti na njihovo pravo i razumno mjesto.
Ekonomskim vrijednostima po Qutbu, ne treba
dati tako visoko mjesto, kao $to im se pridaje u
nekim drus$tvima u kojima manjka istinskih vri-
jednosti, gdje su ove ¢isto ekonomske vrijednsti
u samom procelju aksioloskog sistema. U ovom

slucaju, novac postaje vrhovna i fundamentalna
vrijednost.

S islamske tacke gledista pravdu bismo mo-
gli oznaciti i kao: smjestanje stvari na njihovo
odgovarajuce mjesto; ili tretirati druge ljude na
podjednak nacin. Pored toga $to je ona sustinska
moralna vrijedenost u islamskom aksioloskom
sistemu, ona je i jedno od Bozijih imena ili svoj-
stava a i sto tako i svojstvo koje krasi svakog
Covjeka. Pravda je ravna jednakosti na nacin
ako ona predstavlja drzavu uravnotezene distri-
bucije prava i obaveza. Pravda se moze nekada
ostvariti i kroz nejednakost, kao kroz nejednaku
distribuciju bogatstava.

Pravda je osnovni cilj islama. Islam kao
religija koju mnogi islamski vjerski autorite-
ti oznacavaju prirodnom, u svom naucavanju
prihvata ¢injenicu da ljudska bica na ovaj svijet
dolaze sa razli¢itim talentima i darovima. Kao
$to se razlikuju po svojim tijelima i njihovim
vanjskim izgledima, tako se razlikuju i po svojim
mentalnim, intelektualnim i drugim sposobno-
stima. Okolina u kojoj zive, drustvene prilike,
ostavstina koja ostaje ljudima od njihovih pre-
daka su takode polje ogromnog razlikovanja i
nejednakosti. U ovakvim okolnostima ne postoji
mogucnost za uspostavu ekonomske jednakosti.
To znaci, da je prisustvo ekonomske nejedna-
kosti medu ljudskim bi¢ima, ustvari, prirodna
¢injenica. To nam postaje jasnije kada uzmemo
u obzir ¢injenicu da islam u svom naucavanju
dopusta individualni angazman i inicijativu
na polju sticanja bogatstava i ovozemaljskih
dobara, i $to dopusta i smatra svetim privatno
vlasni$tvo nad svojinom. Cak $tavise, postojanje
nejednakosti u ekonomskom i drustvenom zivo-
tu ljudi je dio Bozanske $eme pomocu koje Bog
testira ili ispituje ko je od ljudi dobar, a ko los.
Medutim, bez obzira na to $to Kuran priznaje
nejednakost kao prirodnu stvar i dio Bozansko-
ga reda, islam razlike u bogatstvu dopusta samo
u okvirima razumnih granica. Islam ne tolerise
da ove granice idu do te mjere, da neki ljudi zive
u apsolutnoj raskosi, dok su milioni drugih ljudi
ostavljeni da zive u krajnjem siromastvu i bijedi.
Dakle, islam ne dopusta da se tako ekonomske
razlike pretvore u dvije ekstremne strane, gdje
milioni onih koji nemaju postaju sluge i robo-
vi nekolicine onih koji imaju. Drugim rije¢ima
kazano, kao §to smo na to i ranije nekoliko puta
naznacavali, da islam ne vjeruje u podjednaku
raspodjelu dobara i bogatstava medu ljudima,

koliko vjerje u pravi¢nu, pravednu i fer distri-
buciju. Islam svojim smjernicama premoscuje
ambis izmedu bogatih i siromasnih preduzima-
ju¢i vema efektivne mjere uz pomo¢ kojih ce
modificirati distribuciju dobara u korist siro-
masnih. Islam s jedne strane osigurava pravi¢nu
i pravednu distribuciju dobara medu ljudima,
a isto tako s druge strane predvida drustvenu
sigurnost i bezbjednost za siromasne i uboge
u formi osnovnih nuznosti i potreba za Zivot.
Pored toga, islam §titi slabog od ekonomske ek-
sploatacije od strane jaceg.

Tako socijalna pravda, koja se cesto naziva
i ekonomskom ili distributivnom pravdom, po
islamskoj koncepciji ukljucuje i podrazumijeva
tri stvari:

a) Postenu i pravi¢nu distribuciju bogatstava
ili dobara;

b) Namirivanje osnovnih zivotnih potreba za
siromasne i potrebne;

c) Zastitu slabijeg od ekonomske eksploatacije
jaceg.'

Nema sumnje da islam prihvata nepodjed-
naku raspodjelu dobara kao nesto $to je prirodno
i dio Bozije volje, ali isto tako ne dopusta po-
stojanje velikih razlika u distribuciji bogatstava.
Ako je raspodjela dobara u drustvu nepostena i
nepravedna, drustveni mir u doti¢noj zajednici
je stalno izlozen konfliktu izmedu bogatih i si-
romasnih a to moze dovesti i do klasne borbe.
Obzirom da je islam religija mira," ona umjesto
konflikta promovise bratsvo medu ¢lanovima
zajednice. Da bi se prevazi$ao jaz izmedu boga-
tih i siromasnih i da bi se uspostavila pravedna
i pravicna raspodjela dobara medu ¢lanovima
drustva, islam nalaze vrlo efektivne mjere kao
§to su zekat, sadaka, keffareti (iskupljenja), do-
brovoljna udjeljivanja, prisilni doprinosi u formi
taksi itd. Da bi sprijecio da bogatstvo bude samo
u rukama nekolicine, islam je isto tako preduzeo
nekoliko prohibitivnih mjera kao §to su: zabrana
kamate, zabrana sticanja bogatstva kroz ilegalan
i neposten nacin, zabrana gomilanja bogatstava
itd. Islamski ekonomski sistem §titi i garantuje
osnovne ljudske potrebe svim gradanima islam-
ske zemlje. Islam obavezuje one koji su u stanju

10 Ideju, da socijalna pravda u islamu podrazumjeva tri
stvari smo preuzeli od Dr. Muhammed Sharif Chaudhry, iz
njegovog djela Fundamentals of Islamic Economic System.
11 Na filolosko-etimoloskoj razini, jedno od znacenja rije-
¢iislam je i mir.

da rade, da udovolje potrebama oskudnih i siro-
masnih. Po Kur'anu, siromasni i potrebiti imaju
udio u imovini bogatog. ,,I oni u ¢ijim imecima
bude odredeni dio, za onoga koji prosi i koji ne
prosi“ (Sura, 70:24-25). Na pitanje, koliko mno-
go bogatstva trebaju bogati dati siromasnima,
Kuran odgovara:“..I pitaju te koliko da udje-
ljuju: Reci: Visak® (Sura, 2:219). Tako Kuran
oc¢ekuje od bogatih da sav svoj visak u bogatstvu
utrose ili udijele siromasnoj braci, ako to prilike
budu iziskivale.'*

Abu Zarr al-Gaffari, bliski prijatelj i drug
Poslanika, koji se smatra velikim zagovornikom
socijalne pravde, drzi da je nezakonito ¢uva-
ti viSak imovine ako je neko zadovoljio svoje
licne potrebe. Po njemu, taj viSak treba utrosi-
ti kako bi se udovoljilo potrebama drugih. Po
njegovom misljenju, dokle god postoji ijedna
siromasna osoba koja nije u stanju da udovolji
svojim zivotnim potrebama, drzava je obavezna
visak imovine od bogatih prikupiti i udijeliti si-
romasnim. Po misljenju velikog broja islamskih
ucenjaka, islamska drzava bi trebala osigurati
socijalnu stabilnost i sigurnost, koja ¢e obuhva-
tati sve gradane i ¢lanove drustva i preduzeti
odgovarajuce mjere kako bi udovoljila osnov-
nim zivotnim potrebama siromasnih, bijednih,
nemocnih i nezaposlenih tj. onih koji nisu u sta-
nju da priskrbe za sebe i svoju porodicu.

Sprijecavanje ekonomskog eksploatisanja
siromas$nih od strane bogatih ili slabih od stra-
ne jacih je treca vrlo vazna stvar glede socijalne
pravde u islamu. Islam je svojim naucavanjem
poduzeo velike korake u ovom pravcu. Kama-
za ljudsko eksploatisanje, Kur'an je sasjekao u
korijenu totalno je zabraniv$i. I druge nacine
ljudskog eksploatisanja i iskoristavanja Kur’an je
zabranio kao $to su: mito i podmicivanje, kocka,
sumnjive transakcije, prevara, pronevjera, pro-
stitucija itd. Interesi slabih i nemoc¢nih kao $to
su zZene, siro¢ad, robovi, radnici, i dr. su zastice-
ni kroz islamsku legislativu. Zena je u mnogim
periodima ljudske historije tretirana kao rob,
kao pokretna imovina, osporavan joj je status
ljudskog bica. Islam joj je vratio njen ljudski sta-
tus i dao joj ista drustvena i ekonomska prava
kao i muskarcu. Na ekonomskom polju primjera
radi, Zeni je dato pravo da posjeduje imovinu, da
je stice i da je utrosi ili udjeli gdje ona hoce. Dato
joj je pravo da nasljeduje od svojih roditelja, mu-

12 http://www.muslimtents.com/shaufi/bl6index.htm

za, djece i blizih rodaka. Dopusteno joj je da radi
i zaraduje za svoj zivot kroz bilo koju dostojnu
profesiju ili zvanje koje ona izabere. Siro¢ad su
druga ekonomski eksploatisana klasa ¢ija imo-
vina je bila rasipana od strane staratelja i blize
rodbine. Kur'an upozorava prozdrljivce imeta-
ka siro¢adi ovim rije¢ima: ,,Oni koji bez ikakva
prava jedu imetke sirocadi - doista jedu ono
$to ¢e ih u vatru dovesti i oni ¢e u ognju goriti*
(Sura,2:10). Islam je isto tako zastitio radnike od
strane poslodavaca, osiguravaju¢i im postenu
platu, koja treba biti fiksirana i odredena i prije
otpocinjanja posla, i koja treba da bude isplace-
na prije nego se znoj sa radnickog tijela osusi.?

Po misljenju nekih islamskih uc¢enjaka, nije
moguce potpuno razumjeti prirodu i narav so-
cijalne pravde u islamu, sve dok se ne pronikne
i ispravno shvati op¢i islamski pogled o univer-
zumu, zivotu i covjeku." Socijalna pravda je
samo ogranak tog svekolikog i opceg pogleda ili
ucenja. Islam kao religija, nastoji da svojim na-
ucavanjem preduzme organizaciju sveukupnog
ljudskog Zivota, a ne samo pojedine njegove
segmente, jer islam nudi jedan op¢i i generalni
pogled o ¢ovjeku, zivotu i univerzumu. Da bi se
druga polja ljudskoga Zivljenja jasnije razumjela
i shvatila kao npr. islamsko videnje ekonomije,
vlasti, politike i svih drugih odnosa itd., potreb-
no je prije toga ispravno shvatiti op¢i islamski
pogled i ucenje o ove tri ranije spomenute stvari

(Qutb, 20).

I na kraju, mozemo skupa sa Qutbom ustvr-
diti da socijalna pravda u islamu pociva na tri
temelja i to: potpunoj slobodi savjesti, potpunoj
jednakosti medu ljudima i drustvenoj solidar-
nosti. Bez ova tri temelja po Sayyidu Qutbu nije
moguce uspostaviti socijalnu pravdu.

Muslimanski svijet danas pati od velike
socijalne nepravde. Neke muslimanske zemlje
spadaju u sami vrh najbogatijih zemalja svijeta
(Bruneji i zemlje Zaliva) dok su neke druge na
samom dnu (Niger, Cad, Nigerija...). Bez obzira
na ovako lose ekonomske prilike u musliman-
skome svijetu, socijalna pravda nije nedostizan
cilj. Muslimanskom svijetu danas ne nedosta-
je ljudskog potencijala, niti resursa, koliko mu
nedostaje odgovarajuceg rukovodstva. Ako je u
doba vladavine halife Omera ibn Abdul-Aziza
bilo tesko pronaci one kojima bi se sredstva od

13 http://www.muslimtents.com/shaufi/bl6index.htm
14 Glavni zagovornik ove ideje je Sayyid Qutb i to u djelu
Al-"adaletu-l-igtima’iyyetu fi-l-islam.

zekata mogla dodijeliti zbog opceg blagostanja
koje je tada vladalo, onda se danas barem sva-
kome moze omoguditi da zivi zivot dostojan
¢ovjeka na nacin $to ¢e se svakome omoguciti
da udovolji svojim osnovnim potrebama.

Summary
THE CONCEPT OF SOCIAL JUSTICE IN ISLAM

Samed Imamovié¢

This article deals with the issue of social justice in Islam.
The concept of social justice in Islam is unitary, and we
cannot simply reduce it to its distributive character nor
can we consider it to be merely distributive social justice.
Social justice in Islam is primarily general humanistic jus-
tice that embraces all aspects end segments of human
life. In the first part of this article we presented some
aspects of the problem of defining and understanding
justice within the western school of thought. The con-
cept of social justice in Islam has its foundation in two
main sources of Islam: the Qur‘an and the tradition of the
messenger Muhamed s.w.s. it could be established, on
the bases of these two sources, that the concept of social
justice in Islam is founded upon three pillars, namely: an
absolute freedom of conscience, equality of all the peo-
ple and social solidarity.

Moderate modernists in Islam interpret the Islamic so-
ciety based on justice as a society that can eliminate
discrimination and offer equal possibilities to all. Later,
each individual would be rewarded in accordance to his
own potentials and abilities. Radical modernists in Islam,
however, in the concept of Islamic social justice recog-
nise revolutionary changes in a sense of the establish-
ment of a class free society based on absolute equality of
income, wealth and even expenditures.

Key words: social justice, distributive justice, equality, so-
cial solidarity.

